
IN TEMPUS ANTIGUS MERIS E SERBIDORIS S’ACORDÀNT. SU 15
DE AUSTU ACABÀNT IS ACÒRDIUS E AICI ETOTU IAT FATU

CUSTU TZIU TZUDDAS CHI BIVIAT ACANTA DE MONTE MEANA.
NARÀNT CA ISSU COSTUMÀT A NO PAGAI IS SERBIDORIS E DDUS

BOCIAT GHETENDI-NCE-DDUS A UNU FOSSU.



UNA BORTA DEPIAT PAGAI A UNU E INNANTIS DD’IAT NAU:
“DDOI AT UNA CRABA ARRÈSCIA IN D-UNA MATA DE OLLASTU,
GIAI IN PUNTA DE MONTI. ÀRTZIA-DDOI E SDERRESCI-DDA”.



CUDDU NCI FIAT ARTZIAU MA SU MERI, CHI SI FIAT ATACAU
IN D-UNA TUPA, A COMENTI SU SERBIDORI FIAT ACOSTAU A
SA MATA, DD’IAT TIRAU UNA SCUPETADA E NCI FUT ARRUTU
A SU FOSSU. E DE CUSTU NO SI ND’EST SCÌPIU PRUS NUDDA.



TZIU TZUDDAS TENIAT UNA FILLA, ROSA, UNA BELLA
PICIOCA DE BINT’ANNUS, CHI SI FIAT INNAMORADA DE

SU SERBIDORI CICITU.



FIANT ABETENDI DE ACABAI S’ACÒRDIU CUN SU BABBU
PO SI NCI PODIT ANDAI E PESAI FAMÌLIA IMPARI. MA

TZIU TZUDDAS, ASURIU, TENIAT ÀTERA BIDEI.



ROSA, CHI SI NDI FIAT GIAI ACATADA CA SERBIDORIS
MEDAS SPARESSIANT PRÒPIU SA DII DE SA PAGA, SI FIAT
INCANNUGADA CA SU BABBU IAT A ESSI PÒTZIU BOCIRI A

CICITU. 



E DUNCAS, COMENTI IAT FATU ÀTERAS BORTAS, IAT
CUMANDAU A CICITU DE ANDAI A NDI SDERRESCI UNA

CRABA INNANTIS DE DDI DONAI SA PAGA. FATU STAIT CA
ROSA, A SA CUA, IAT POSTU AVATU A SU BABBU E DD’IAT

BIU IMPOSTENDI-SÌ.



CANDU CICITU FIAT ARRIBAU A SA CRABA NDI FIAT BESSIU
FORAS DE SA TUPA MA ROSA DD’IAT DONAU UNA ACOLLADA
E NCI DD’IAT FATU ARRUI A SU FOSSU CUN SCUPETA ETOTU.

AICI IAT SARVAU S’AMORI SUU E SI FIANT COJAUS E PESAU
FAMÌLIA. 



DE INSARAS SU STAMPU EST CONNOTU CHE 
“SU FOSSU DE SU SERBIDORI”.


